
Përmbledhje ekzekutive

Auditori i Përgjithshëm i Republikës së Kosovës, si kategori kushtetuese përcaktohet
si institucioni më i lartë i kontrollit ekonomik dhe financiar.

Rregullimi ligjor i këtij institucioni bëhet nga Ligji nr. 05/L-055, për Auditorin e
Përgjithshëm dhe Zyrën Kombëtare të Auditimit të Republikës së Kosovës. Ky ligj ka
caktuar mandatin dhe kompetencat e këtij institucioni, që janë vetëm të karakterit
ekonomik dhe financiar, ku Auditori i Përgjithshëm menaxhon dhe është përgjegjës
për Zyrën Kombëtare të Auditimit (ZKA).

ZKA përmes auditimi ka për qëllim kontrollin e pasqyrave financiare të të gjitha
organizatave buxhetore, përmes të cilave vlerësohet nëse paraja publike është
shpenzuar duke u bazuar në planifikimet e parapara nga institucionet gjegjëse.
Auditimi i kryer nga ZKA është formë shumë e rëndësishme e kontrollit të të gjitha
aktivitetet financiare dhe ekonomike të institucioneve publike në Republikën e
Kosovës.

ZKA duke u thirrur në “Auditimin e Performancës”, ka audituar procesin e trajtimit të
rasteve të raportuara të dhunës në familje, që nga momenti i raportimit në polici deri
tek përcjellja e rasteve në gjykata. Këtu nuk janë përjashtuar nga auditimi as
institucionet e sistemit gjyqësor dhe prokurorial, duke audituar performancën e punës
së gjykatësve dhe prokurorëve që merren me trajtimin e lëndëve të rasteve të
dhunës në familje.

Në rastin e auditimit të punës së dy gjykatave dhe dy prokurorive lidhur me
performancën në lëndët e rasteve të dhunës në familje, ZKA ka ndërhyrë në
pavarësinë e sistemit gjyqësor dhe atij prokurorial, duke hyrë në kompetencat e
Këshillit Gjyqësor dhe atij Prokurorial, si institucione me mandat për të vlerësuar
performancën e gjykatave dhe prokurorive, respektivisht të gjyqtarëve dhe
prokurorëve.

Gjithashtu, ZKA me qasjen në rastet e dhunës në familje, të zyrave për mbrojtje dhe
ndihmë viktimave të zyrave regjionale të Prishtinës dhe Pejës, dhe me kërkesat e
bëra për qasje në lëndët e dhunës në familje, të Prokurorisë Themelore të Prishtinës
dhe të Pejës, ka rrezikuar hetimet e këtyre proceseve, njëkohësisht duke rënë në
kundërshtim me Kodin e Procedurës Penale.

Edhe pse ZKA ka pasur mundësi që ta auditoj një segment financiar i cili lidhet
drejtpërdrejtë me rastet e dhunës në familje, konkretisht vendimin e Qeverisë së
Republikës së Kosovës për ndarjen e 500,000 eurove për Organizatat Jo-qeveritare
të cilat ofrojnë shërbime sociale dhe Strehimore, ajo e ka bërë këtë gjë vetëm 

përmes anketës.

Kështu që, duke tejkaluar kompetencat kushtetuese dhe ligjore, ZKA i ka
keqmenaxhuar resurset e veta, duke u angazhuar në aktivitete të cilat nuk hyjnë
brenda kompetencës së saj.

Natyra e institucioneve audituese 

Nëse flasim për natyrën e institucioneve audituese, e kanë një të përbashkët, në të
gjitha vendet ku veprojnë këto institucione duhet të jenë të pavarura në punën e tyre.

Sipas Organizatës Ndërkombëtare të Institucioneve Supreme të Auditimit (INTOSAI),
Institucionet Supreme të Auditimit (ISA) mund t’i kryejnë detyrat e tyre në mënyrë
objektive dhe efektive vetëm nëse janë të pavarura nga subjekti i audituar dhe janë
të mbrojtur nga ndikimi i jashtëm.[1] Sipas INTOSAI krijimi i ISA-ve dhe shkalla e
nevojshme e pavarësisë së tyre përcaktohet në Kushtetutë, ndërsa detajet mund të
përcaktohen në legjislacion.

Në një vështrim me titull: “Institucionet supreme të auditimit në BE dhe shtetet
anëtare të tij”, Gjykata Evropiane e auditorëve kur flet për pavarësinë, këto
institucione i përshkruan si organe publike të pavarura nga legjislativi, ekzekutivi dhe
gjyqësori.[2] Marrëdhëniet midis ISA-ve dhe parlamenteve në të gjithë BE-në janë po
aq të ndryshme sa edhe vetë organet e auditimit publik. Ndërsa të gjitha ISA-t janë
organe të pavarura. Disa janë pjesë e strukturës së mbikëqyrjes parlamentare.

Ndonëse të gjitha ISA-të kanë mandatin për të audituar financat e shtetit, ato mund
të kenë kompetenca të ndryshme. Disa mund të kenë fuqinë të bëjnë rekomandime
për ndryshime në politikat e qeverisjes, ndërsa të tjerat mund të kenë autoritet të
kufizuar në veprimet e tyre pas publikimit të raporteve të auditimit. Për shembull: në
Gjermani “Gjykata Federale e Auditimit” (“Bundesrechnungshof”), është organi që
kryen auditimin e financave federale dhe jep këshilla për ta përmirësuar efikasitetin
në shpenzimet publike.[3]

Pa marrë parasysh llojin e kompetencave, të gjitha institucionet e auditimit kanë një
të përbashkët; auditimi financiar. Përkundër dallimeve në mënyrën se si ushtrohet ky
auditim, në asnjë rast, auditimet e bëra nuk marrin karakter tjetër, përpos të atij
financiar. Në lidhje me çështjet e dhunës në familje, ISA-të nuk kanë as autoritetin
dhe as ekspertizën për të audituar raste të tilla. Nuk mund të gjendët asnjë shembull
apo ndonjë akt ligjor, në vendet me demokraci të zhvilluar, ku ISA-të kanë të drejtë të
bëjnë auditime të kësaj natyre, sepse kjo është jashtë fushës së kompetencës së
tyre.

[1] https://www.intosai.org/focus-areas/independence 
[2] https://op.europa.eu/webpub/eca/book-state-audit/en/ 
[3] https://www.bundesrechnungshof.de/EN/1_about_us/about_us_node.html 



Auditori i Përgjithshëm i Republikës së Kosovës si kategori kushtetuese, në nenin
136, pika 1, të Kushtetutës së Republikës së Kosovës, përcaktohet si institucioni më
i lartë i kontrollit ekonomik e financiar.[4] Rregullimi ligjor i këtij institucioni, pos aktit
me të lartë juridik, bëhet edhe nga Ligji Nr. 05/L-055 për Auditorin e Përgjithshëm
dhe Zyrën Kombëtare të Auditimit të Republikës së Kosovës.[5]  Neni 18 i këtij ligji i
liston në mënyrë taksative kompetencat e ZKA, jashtë të cilave ZKA nuk mund të dal.
Specifikisht, paragrafi 7 i këtij neni thekson se “ZKA nuk merr përsipër detyra të tjera
përveç atyre të parapara me këtë Ligj”.

Mandati dhe kompetencat e ZKA

[4] Kushtetuta e Republikës së Kosovës, neni 136 pika 1, faqe 56.
[5] Ligji nr. 05/L-055 për Auditorin e Përgjithshëm dhe Zyrën Kombëtare të Auditimit të Republikës së Kosovës.

“Auditori i Përgjithshëm i Republikës së Kosovës
është institucioni më i lartë i kontrollit ekonomik e

financiar.”

Kushtetuta e Republikës së Kosovës, neni 136, pika 1

Çfarë është auditimi i performancës?

Sipas Ligjit nr. 05/L-055 për Auditorin e Përgjithshëm dhe Zyrën Kombëtare të
Auditimit të Republikës së Kosovës, “auditimi i performancës do të thotë auditimi i
ekonomicitetit, efikasitetit dhe efektshmërisë, me të cilat një institucion, program,
ose veprimtari i përdorë burimet gjatë kryerjes së detyrave të tij”.

Sipas Ligji nr. 05/L-055 për Auditorin e Përgjithshëm dhe Zyrën Kombëtare të
Auditimit të Republikës së Kosovës, gjatë kryerjes së auditimeve të performancës
ose llojeve tjera të auditimeve, ZKA në përputhje me standardet e auditimit në
sektorin publik të njohura ndërkombëtarisht, vlerëson efikasitetin, efektivitetin
dhe/ose ekonomiciteti e një aspekti të veçantë të operacioneve në tërësi ose të
pjesshme të ndonjë institucioni, programi ose aktiviteti.

Në planin e auditimit për vitin 2023, vet Zyra Kombëtare e Auditorit, në pjesën kur flet
për auditimet, llojet dhe procesi i auditimit, e përshkruan se çka është vlerësimi i 

performancës: Me auditim të performancës vlerësojnë një shqyrtim të pavarur,
objektiv dhe të besueshëm, nëse angazhimet qeveritare, sistemet, operacionet,
programet, aktivitetet, organizatat janë duke vepruar në përputhje me parimet e
ekonomicitetit (minimizimi i kostove të burimeve), efikasitetit (përfitimi sa më
shumë nga burimet në dispozicion) dhe efektiviteti (përmbushja e objektivave të
përcaktuara dhe rezultateve të synuara).[6]

[6] Plani Vjetor i Auditimit 2022-2023, faqe 8
[7] https://op.europa.eu/webpub/eca/book-state-audit/en/

01 Minimizimi i kostove të burimeve

Ekonomiciteti

02 Përfitimi sa më shumë nga
burimet në dispozicion

Efikasiteti

03 Përmbushja e objektivave dhe
rezultateve të synuara

Efektiviteti

AUDITIMI
I

PERFORMANCËS

Fig. 1: Auditimi i performancës sipas Planit Vjetor të Auditmit 2022-2023 të ZKA-së

Edhe Gjykata Evropiane e Auditorëve kur flet për kategoritë kryesore të auditimit, e
përmend auditimin e performancës. Sipas kësaj gjykate auditimi i performancës
“përfshinë ekzaminimin e programeve, operacioneve, sistemeve të menaxhimit dhe
procedurave të përdorura nga organet dhe institucionet që menaxhojnë burimet, për
të vlerësuar përdorimin ekonomik, efikas dhe efektiv të këtyre burimeve.”[7] 

Auditimin e performancës e shpjegon edhe institucioni i Kontrollit të Lartë të Shtetit të
Republikës së Shqipërisë, në Manualin e tretë të auditimit të performancës. “Auditimi
i performancës është një ekzaminim i pavarur, objektiv dhe i besueshëm, nëse
ndërmarrjet, sistemet, operacionet, programet, aktivitetet ose organizatat po veprojnë
në përputhje me parimet e menaxhimit të shëndoshë financiar dhe nëse 

ka vend për përmirësim. Nëpërmjet auditimeve të performancës synohet të
informohet nëse paratë e taksapaguesve po shpenzohen në mënyrën e duhur, se a
kanë sjellë dobi për ta dhe mbi të gjitha, nëse janë përmbushur synimet dhe
objektivat e deklaruara në këto programe.”[8]

Në Doracakun e auditimit të performancës për auditorë të brendshëm të përgatitur
në janar të këtij viti (2023) nga Ministria Financave, Punës dhe Transfereve tregohet
edhe për synimet që ka auditimi i performancës. “Auditimi i performancës synon të
përmirësojë menaxhimin dhe proceset organizative për të arritur objektivat, duke
ofruar rekomandime udhëheqësit të SSP-së për kursime financiare, zvogëlim të
kostove dhe cilësi më të mirë të shërbimeve.”[9]

Duke marrë për bazë aktet dhe dokumentet e cekura me lartë, auditimi i
performancës nënkupton vlerësimet e performancës të një programi apo donacioni
financiar, lidhur me atë se a janë duke u realizuar në bazë të ekonomicitetit,
efikasitetit dhe efektivitetit. Prandaj, asnjë prej definicioneve mbi këtë formë të
auditimit, nuk del jashtë karakterit të përgjithshëm të auditimit, që është karakteri
financiar dhe ekonomik.

[8] https://panel.klsh.org.al/storage/phpNa2BT8.pdf
[9] https://mf.rks-gov.net/desk/inc/media/A94FFF72-0C3D-4EB5-A951-A651339856ED.pdf
[10] Raporti: “Efektiviteti i institucioneve në trajtimin e rasteve të dhunës në familje” për periudhën 2020-2022, faqe 1.

Çfarë auditoi ZKA?

Më 30 gusht 2023, ZKA publikoi raportin “Efektiviteti i institucioneve në trajtimin e
rasteve të dhunës në familje”. Në hyrje të këtij raporti thuhej se: Auditorja e
Përgjithshme, znj. Vlora Spanca në konsultim me Ndihmës Auditoren e Përgjithshme,
znj. Myrvete Gashi Morina ka vendosur në lidhje me përmbajtjen e raportit të
auditimit të performancës të institucioneve që merren me trajtimin e rasteve të
dhunës në familje.

Objektiv i këtij auditimi sipas raportit ka qenë vlerësimi, nëse institucionet përgjegjëse
kanë ndërmarrë aktivitetet dhe masat e duhura për trajtimin e rasteve të dhunës në
familje, siç janë reagimi, mbrojtja dhe rehabilitimi i viktimave të dhunës, për të
siguruar mbështetje dhe përkrahje institucionale.

Ky auditim është fokusuar në procesin e trajtimit të rasteve të raportuara të dhunës
në familje, që nga momenti i raportimit në polici deri tek përcjellja e rasteve në
gjykata, me fokus të veçantë në dy regjione: Regjionin e Prishtinës dhe Regjionin e
Pejës. Auditimi ka përfshirë periudhën 2020-2022.[10] 



ZKA, duke mos përjashtuar nga auditimi as institucionet e sistemit gjyqësor dhe
prokurorial, ka audituar performancën e punës së gjykatësve që merren me trajtimin
e lëndëve të rasteve të dhunës në familje të Gjykatës Themelore të Prishtinës e
Pejës dhe prokurorëve që merren me trajtimin e këtyre lëndëve të Prokurorisë
Themelore të Prishtinës e Pejës, si dhe performancën e punës së mbrojtësve të
viktimave të zyrave regjionale të Prishtinës dhe Pejës.

Zyra Kombëtare e Auditim ka nxjerrë edhe konkluzionet [11] e këtij auditimi, ku edhe
ka paraqitur ndër të tjera edhe mangësitë institucionale në trajtimin e rasteve të
dhunës në familje. Në bazë të asaj që janë prezantuar në këtë raport, auditimi në
këtë rast është bazuar në statistikat e ofruara nga institucionet e audituara.[12] Pra,
në deklaratat e marra përmes anketave me viktimat e dhunës në familje, [13] përmes
intervistave,[14] raporteve,[15] dokumenteve dhe metoda tjera.[16] 

Lidhur me punën e gjykatave, në raport thuhet se 18 nga 40 të anketuarat nuk janë të
kënaqura me trajtimin e tyre nga ana e Gjykatave. Këto pakënaqësi kanë të bëjnë
me: 7 raste për vonesat në shqyrtim, në 3 raste kanë deklaruar se mungon
paanshmëria dhe objektiviteti, në 2 raste kanë pas vërejtje lidhur me urdhrat
mbrojtës; aprovimin apo vazhdimin e tyre sipas kërkesës, në 2 raste ka pasur vërejtje
për çështje ekonomike si alimentacioni apo kompensimi financiar, si dhe në 2 raste të
tjera vërejtjet kanë pas të bëjnë me çështjet e kujdestarisë së fëmijëve.

Te vlerësimi i punës së prokurorive thuhet se shtatë nga dyzet të anketuarat kanë
deklaruar se ka pasur vonesa në kontaktimin e tyre nga ana e Prokurorisë. Njëra nga
të anketuarat ka theksuar se gjatë dhënies së deklaratës dhe ofrimit të dëshmive
prokurori nuk ka ruajtur paanësinë. Po ashtu, edhe në një rast kur kryesi i dhunës
është ndaluar për 48 orë, viktima nuk është njoftuar fare.

Lidhur me ZMNV-në, sipas raportit 9 të anketuara kanë deklaruar se nuk kanë qenë
të kënaqura me mënyrën e marrjes në pyetje nga ana e mbrojtësit të viktimave.
Ndërsa njëra ndër rastet ka deklaruar se nuk është informuar për të drejtën e
kompensimit të dëmit, derisa ka angazhuar një avokat privat.[17] 

Sipas ZKA-së, nga institucionet e drejtësisë përkatësisht gjykatat janë evidente
vonesat në trajtimin e rasteve të dhunës në familje.[18] 

[11] Raporti: “Efektiviteti i institucioneve në trajtimin e rasteve të dhunës në familje” për periudhën 2020-2022, faqe
46.
[12] Po aty, faqe 1.
[13] Po aty, faqe 28, 36.
[14] Po aty, faqe 22, 23.
[15] Po aty, faqe 24.
[16] Po aty, faqe 54.
[17] Po aty, faqe 28.
[18] Po aty, faqe 1.

Ky raport i auditimit në bazë të një rekomandimi të dhënë për dy prokuroritë e
audituara, ka vërejtur se nuk po trajtohen rastet e dhunës në familje sipas prioriteteve
të përcaktuara.[19] 

Vonesa, nga ana e gjykatave, në
trajtimin e rasteve të dhunës në
familje. 

Rastet e dhunës në familje nuk po
trajtohen, nga ana e prokurorive,
sipas prioriteteve të përcaktuara. 

Fig. 2: ZKA vlerëson performancën e sistemit të drejtësise në trajtimin e
rasteve të dhunës në familje 

Të gjeturat nga auditimi i
ZKA-së 

Në pjesën e rekomandimeve për gjykatat e audituara, njëri nga rekomandimet thotë:
“T’i shqyrtojnë lëndët, duke filluar nga ato që janë transferuar nga vitet e mëparshme,
kurse shqyrtimi i lëndëve nga vitet aktuale të prioritetizohen sipas nivelit të
rrezikut.”[20] 

Ku qëndron problemi?

Nëpërmes auditimit të trajtimit të rasteve të dhunës në familje, ZKA ka dalë jashtë
mandatit të saj. Kjo pasi ZKA ka për mandat ekskluziv për të bërë auditime të
ndryshme, ku të gjitha prej tyre i përmbahen karakterit financiar dhe ekonomik. As
Kushtetuta dhe as Ligji nuk i japin ZKA-së kompetencë për vlerësime jashtë këtij
karakteri, siç ka ndodhur në rastin konkret, ku ZKA ka audituar performancën
profesionale të sistemit të drejtësisë në trajtimin e rasteve të dhunës në familje.

Edhe pse në raportin e ZKA-së lidhur me efektivitetin e institucioneve lidhur me
trajtimin e rasteve të dhunës në familje thuhet se ky auditim është bërë duke u
bazuar në praktikat e mira evropiane, IKD nuk ka gjetur asnjë praktikë
ndërkombëtare ku autoritetet qendrore të auditimit të ndonjë vendi kanë audituar
performancën profesionale të gjykatave dhe prokurorive, siç ka ndodhur me  

[19] Raporti: “Efektiviteti i institucioneve në trajtimin e rasteve të dhunës në familje” për periudhën 2020-2022, faqe
50.
[20] Po aty, faqe 50.

auditimin e Gjykatës Themelore të Prishtinës dhe Pejës, Prokurorisë Themelore të
Prishtinës dhe Pejës, dhe zyrave për mbrojtje dhe ndihmë viktimave të rajonit të
Prishtinës dhe Pejës, nga ZKA lidhur me trajtimin nga ta të rasteve të dhunës në
familje.[21]

Në hulumtimet e bëra nga IKD është gjetur që disa ISA në disa vende kanë bërë
auditime të performancës të proceseve që lidhen me dhunën ndaj grupeve të
ndjeshme. Në këtë drejtim, vlen të përmendet se në Australi është bërë një auditim i
performancës që lidhet me implementimin e Planit Kombëtar për Reduktimin e
Dhunës kundër Grave dhe Fëmijëve 2010–2022. Ky auditim ka pasur në fokus
vlerësimin e efektivitetit të rolit të Departamentit të Shërbimeve Sociale në zbatimin e
Planit Kombëtar për Reduktimin e Dhunës ndaj Grave dhe Fëmijëve 2010–2022, për
të parë se financimet dhe veprimet a janë në përputhje me rezultatet e Planit
Kombëtar.[22] 

Karakteri i këtij auditimi ka qenë financiar, ndërsa qëllimi ka qenë për të shikuar se
shpenzimet e mjeteve financiare a kanë qenë në përputhje me objektivat e
paracaktuara, mirëpo, jo aspekti profesional i aktiviteteve. Në këtë auditim nuk është
përfshirë asnjë institucion i sistemit gjyqësor të Australisë.

Trajtimi i rasteve të dhunës në familje nga Zyrës Kombëtare e Auditit lidhur me
përformancën profesionale të gjykatësve dhe të prokurorëve nuk është as program,
as projekt me implikim buxhetor dhe financiar. Specifikisht kjo trajtesë nuk hynë në
kompetencat e ZKA-së. Puna e gjyqtarëve dhe prokurorëve në hetime është
performacë profesionale, që vlerësohet në baza të vazhdueshme. Si e tillë, puna
profesionale në trajtimin e këtyre rasteve nuk është punë specifike e përkohshme
apo ad hoc që duhet të realizohet nëpërmes ndonjë mbështetje të veçantë financiare.
Kështu që, ZKA-së i mbetet kompetenca e auditimit financiar të sistemit gjyqësor, por
jo e auditimit profesional të gjyqtarëve dhe prokurorëve në trajtimin e rasteve të
caktuara, në rastin konkret rasteve të dhunës në familje.

Në Strategjinë Kombëtare për Mbrojtje nga Dhuna në Familje dhe Dhuna ndaj Grave
2022-2026, ku bëjnë pjesë edhe institucionet e pushtetit gjyqësor, nuk përmendet që
detyrat e institucioneve në implementimin e kësaj strategjie do të auditohen, por do të
monitorohen. Në këtë strategji thuhet së Ministria e

[21] Shënim: Zyra Kombëtare e Auditimit nuk ka ofruar ndonjë shembull të natyrës së tillë të auditimit. Në pyetjen e
IKD-së se të tregojë praktikat ku është bërë auditimi i performancës profesionale të gjykatave dhe prokurorive nga
një institucion ekuivalent me ZKA, këta të fundit nuk kanë ofruar ndonjë praktikë të tillë. Përgjigjja e tyre në ketë
pyetje ishte: “Pjesa në të cilën jeni thirrur i takon pjesës standarde të raportit ku shpaloset baza profesionale
profesionale e kryerjes së auditimit në kuptim të cilësisë audituese të cilat shpalosen në Shtojcën 1, tek
Metodologjia e auditimit.
[22] https://www.anao.gov.au/work/performance-audit/coordination-and-targeting-domestic-violence-funding-and-
actions



Drejtësisë/Zyra e Koordinatores Nacionale, kundër dhunës në familje është e
mandatuar që të realizojë monitorimin e zbatimit të Strategjisë Kombëtare për
Mbrojtjen nga Dhuna në Familje dhe Dhuna Ndaj Grave 2022-2026 dhe si rrjedhojë
edhe e Planit të saj të Veprimit.[23] 

Për implementimin e kësaj strategjie është paraparë dhe ndarë buxhet i veçantë. Në
këtë pikë ZKA mund të jetë brenda mandatit të vet për të audituar se buxheti i kësaj
strategjie a është realizuar në përputhje me objektivat, synimet dhe rezultatet e
parapara nga kjo strategji tri vjeçare, pa hyrë në trajtimin e përformances së
gjykatave dhe prokurorive. Andaj, duke vlerësuar performancën profesionale në
trajtimin e rasteve të dhunës në familje, ZKA ka audituar diçka që nuk ka pasur
kompetencë, duke lënë jashtë auditimit diçka tjetër që ka pasur në kompetencë e të
cilën nuk e ka zbatuar.

Auditimi i bërë në gjykatat dhe prokuroritë e lartcekura lidhur me veprimet e tyre në
trajtimin e rasteve të dhunës në familje nuk ka pasur asnjë element të auditimit
ekonomik e financiar siç parashihet me auditimin e performancës, por ka qenë tipik
auditim i performancës profesionale të gjykatave dhe prokurorive lidhur me trajtimin e
rasteve të dhunës në familje. Si rrjedhojë, nga ky auditim është konstatuar
performancë jo e mirë (vonesa) në trajtimin e këtyre rasteve.

Vlerësimi i performancës së gjyqtarëve dhe prokurorëve është procedurë e cila është
e rregulluar me ligjet dhe aktet nënligjore të sistemit gjyqësor dhe prokurorial. Në
përputhje me nenin 27 të Ligjit Nr. 06/L-055 për Këshillin Gjyqësor, dhe nenin 27 të
Ligjit Nr. 06/L-056 për Këshillin Prokurorial dhe rregulloret përkatëse, çështja e
vlerësimit të performancës së gjyqtarëve dhe prokurorëve hynë në kuadër të
kompetencës ekskluzive të KGjK dhe KPK. Rregullorja Nr. 05/2020 për Vlerësimin e
performancës së prokurorëve, neni 14, paracakton autoritetet kompetente për
vlerësimin e përformancës së prokurorëve. “Autoritetet kompetentë për vlerësimin e
performancës së prokurorëve janë: Kryeprokurori i Shtetit, kryeprokurori përkatës,
udhëheqësi i departamentit përkatës dhe Komisioni.....”, Rregullorja Nr. 01/2021 për
vlerësimin e performancës së gjyqtarëve cakton autoritetet kompetente për
vlerësimin e performancës së gjyqtarëve. Komisioni për vlerësimin e performancës
së gjyqtarëve “(...)përbëhet prej trembëdhjete (13) anëtarëve-gjyqtare, duke përfshire
kryetarin e Komisionit. Komisioni duhet të ketë gjithashtu edhe 3 (tre) anëtarë
rezervë. Përbërja e Komisionit duhet të pasqyroj strukturën etnike dhe gjinore të
gjyqësorit....”.

[23] Strategjia Kombëtare për Mbrojtjen nga Dhuna në Familje dhe Dhuna Ndaj Grave 2022-2026, faqe 51



neni 4.2. thekson se: “Gjyqtarët gjatë ushtrimit të funksionit
dhe marrjes së vendimeve janë të pavarur, të paanshëm, të
pandikuar, në çfarëdo mënyre, nga asnjë person fizik apo
juridik, përfshirë edhe organet publike”.

Pra, nëpërmes këtij auditimi, IKD gjenë se ZKA pos tejkalimit të kompetencave të saj,
duke kryer auditime që as nuk i ka në kompetencë, e as nuk janë në natyrën e këtyre
lloj institucioneve, ka ndërhyrë në kompetencat e institucioneve menaxhuese të
sistemit të drejtësisë të garantuara me Kushtetutë, përkatësisht KGJK dhe KPK.
Nisur nga këto fakte, ZKA ka cenuar pavarësinë e institucioneve gjyqësore dhe
prokuroriale.

Tejkalimi dhe ndërhyrja në kompetenca

Në kontekstin e drejtësisë, ndërhyrja në kompetencat e një institucioni tjetër
përfshinë një veprim apo seri veprimesh nga një institucion publik që shkel kufijtë e
autoritetit, të njohur nga kushtetuta apo ligji. Ndërhyrje të tilla mund të shkaktojnë
konflikte institucionale dhe të vënë në pikëpyetje legjitimitetin e veprimeve të marra.

ZKA me vendimin për të audituar punën e institucioneve të cila merren me rastet e
dhunës në familje, në fushën jo financiare, ka tejkaluar kompetencat e veta ligjore
dhe njëkohësisht ka cenuar pavarësinë e sistemit të drejtësisë.

Ligji Nr. 06/L-054 për
Gjykatat,

Ligji Nr. 03/L-225 i
Prokurorit të Shtetit,

në nenin 3 thotë: “Pavarësia dhe paanshmëria e Prokurorit
të Shtetit”, konkretisht në pikën 3 të këtij neni thuhet: “Është
e kundërligjshme dhe në kundërshtim me Kushtetutën për
cilindo person fizik apo juridik që të ndërhyjë, pengojë,
ndikojë apo të përpiqet të ndërhyjë, pengojë apo ndikojë te
Prokurori i Shtetit gjatë kryerjes së funksioneve prokuroriale
lidhur me cilindo hetim, procedurë apo lëndë individuale.

Tab. 1: Baza ligjore që siguron pavarësinë e gjyqtarëve dhe prokurorëve në
ushtrimin e funksionit të tyre 

Në rastin konkret, IKD, siç tanimë u elaborua më sipër, ka gjetur se ZKA me veprimet
e saj, për të audituar punën e dy gjykatave dhe dy prokurorive lidhur me
performancën në lëndët e rasteve të dhunën në familje, ka ndërhyrë në pavarësinë e
sistemit gjyqësor dhe atij prokurorial. Ka tejkaluar kompetencat e veta, duke hyrë
në kompetencat e Këshillit Gjyqësor dhe atij Prokurorial. Siç u theksua edhe më
lart, Kushtetuta dhe Ligji e kanë mandatuar ZKA-në vetëm për auditim të 



fushës ekonomike dhe financiare brenda institucioneve publike.

Puna dhe performanca e gjykatave dhe prokurorive përveç mekanizmave të
brendshëm, mund të vlerësohet edhe nga institucione të tjera, varësisht mandatit që
kanë. Përkatësisht, kjo performancë mund të matet nga Institucioni i Avokatit të
Populit, në kuptim të respektimit të të drejtave të njeriut dhe lirive themelore apo nga
institucionet gjyqësore, në kuptim të rasteve individuale që ngritën në Gjykata. Sa i
përket kontrollit gjyqësor, me kërkesë të palëve në procedurë gjyqësore, janë
institucionet e gjyqësorit të rregullt dhe Gjykata Kushtetuese të cilat vlerësojnë dhe
konstatojnë punën e gjykatave apo prokurorive për rastet të cilat janë atakuar nga
palët që kanë qenë në procedurë. Ilustrimi më i mirë i vlerësimit të punës së
gjykatave dhe prokurorive nga instancat gjyqësore është rasti i Sebahate Morinës, ku
instancat gjyqësore në bazë të kompetencave ligjore kanë vlerësuar punën e
Prokurorisë së Shtetit dhe Policisë së Kosovës. Pos konstatimit të shkeljes në rastin
konkret, Gjykata Kushtetuese në këtë rast ka elaboruar standardet e aplikueshme në
raste të kësaj natyre.[24]

Në anën tjetër, është shumë i rëndësishëm monitorimi i sistemit të drejtësisë nga
mediat dhe shoqëria civile. Madje, institucionet obligohet që të ndërmarrin veprime
proaktive për të lejuar dhe lehtësuar monitorimin e tyre nga publiku, mediat dhe
shoqëria civile.

Edhe dokumentet e dala nga rishikim funksional i sektorit të sundimit të ligjit në
Kosovës, e kanë vlerësuar si të rëndësishëm dhe të nevojshëm monitorimin e
sistemit të drejtësisë nga shoqëria civile dhe mediat.

“Monitorimi efektiv i punës dhe performancës së sistemeve të drejtësisë dhe
institucioneve të sigurisë nga organizatat e shoqërisë civile, mediat dhe publiku,
luajnë një rol vendimtar në rritjen e llogaridhënies dhe transparencës së funksionimit
të tyre, duke përfshirë qasshmërinë e informacioneve në Ministrinë e Drejtësisë,
Ministrinë e Punëve të Brendshme dhe në Policinë e Kosovës. Shoqëria civile luan
një rol kyç në monitorimin e rritjes së ndërgjegjësimit për të gjitha çështjet e
drejtësisë. Gjithashtu, shoqëria civile si akter i pavarur që përfaqëson interesat e
publikut të gjerë, është e pozicionuar në mënyrë unike për të denoncuar dhe
ekspozuar praktikat e këqija, rastet e korrupsionit, si dhe për të bërë presion për
reforma.”[25]

[24] https://gjk-ks.org/decision/leresim-i-kushtetutshmerise-se-veprimeve-dhe-mosveprimeve-te-gjykates-themelore-
ne-gjilan-prokurorise-themelore-ne-gjilan-stacionit-policor-ne-gracanice-dhe-prokurorise-themelore-
n/?fbclid=IwAR0wWohspo_ae2_FmilCynZLDVdSD6zXLyRvagR5ii2VXSxxFRzTj7k3nsI
[25] Qasja në Drejtësi - Dokument i Politikave “Rritja e rolit mbikëqyrës dhe avokues të organizatave të shoqërisë
civile”, rishikim funksional i sektorit të sundimit të ligjit në Kosovës, Ministria e Drejtësisë 2019-2021, faqe 5.

Kontroll të sistemit të drejtësisë normalisht se kryen edhe ZKA, mirëpo, ZKA mbulon
pjesën e kontrollit financiar dhe në këtë fushë ka “monopol”. Auditimi financiar nga
institucionet e tjera do të paraqiste ndërhyrje në kompetencat e ZKA, ngjashëm si
auditimi profesional i ZKA që paraqet ndërhyrje në kompetencat e institucioneve të
tjera.

Rrezikimi i hetimeve

Përveç cenimit të pavarësisë së sistemit gjyqësor dhe tejkalimit të kompetencave të
veta, qasja dhe kërkesa e ZKA potencialisht ka mundur të rrezikojë dhe ndërhyj edhe
në hetimin e rasteve të dhunës në familje. Kjo pasi në kundërshtim me Kodin e
Procedurës Penale të Republikës së Kosovës, ka pasur qasje në disa raste të
dhunës në familje, të ofruara nga Zyra për Mbrojtje dhe Ndihmë Viktimave,
konkretisht raste të zyrave regjionale të Prishtinës dhe Pejës.

Sipas Zyrës për Mbrojtje dhe ndihmë viktimave “ZKA-ja si mostra të trajtimit të
rasteve ka zgjedhur Zyrën regjionale në Pejë dhe Zyrën regjionale në Prishtinë për
periudhën 2020 -2022, nga të cilat zyre regjionale ka përzgjedhur disa raste të
dhunës në familje dhe është pajisur me të njëjtat.”[26] 

ZMNV ka pranuar që ZKA-së i ka ofruar qasje në
rastet e dhunës në familje që ata i trajtojnë. 

Prokuroria Themelore e Prishtinës në një korrespodencë elektronike me IKD-në e ka
pranuar që nga ZKA-ja i është kërkuar qasja në lëndë të rasteve të dhunës në
familje, por nuk i është lejuar qasja. “Lidhur me çështjen për të cilën keni parashtruar
pyetjet e juaja, ju njoftojmë se Prokuroria jonë ka pranuar kërkesë nga Zyra
Kombëtare e Auditimit për tu vendosur në një zyre brenda institucionit tonë, me
qëllim të auditimit të trajtimit të rasteve të dhunës në familje, përfshirë kërkesën për
qasje nga ana e tyre në raste të kësaj natyre. Prokuroria jonë, konform nenit 289
paragrafi 3 pika 3.2, 3.3 lidhur me paragrafin 1 të Kodit të Procedurës Penale të
Kosovës, ka vlerësuar dhe vendosur se në këto çështje penale nuk mund t’iu ofrohet
qasje ZKA-së, duke pasur parasysh se në çështje të tilla përjashtohet

[26] Posta elektronike e dërguar më 03.11.2023, nga Burhan Maxhuni, UD. Menaxher i ZMNV-së.



publiku dhe si të tilla janë të mbyllura për publikun e gjerë.”[27] Edhe Prokuroria
Themelore e Pejës e ka konfirmuar se nga ZKA-ja i është kërkuar qasja në lëndë të
rasteve të dhunës në familje, por edhe kjo prokuroi ka thënë se nuk ka lejuar qasje
në këto lëndë.[28]

Prokuroritë Themelore të Prishtinës dhe Pejës kanë
njoftuar që nuk e kanë aprovuar kërkesën e ZKA-së
për qasje në lëndët e rasteve të dhunës në familje.  

Kërkesat e ZKA-së për të pasur qasje në lëndët e rasteve të dhunës në familje të
bëra në dy prokuroritë e audituara kanë qenë kërkesa të bëra kundërligjshëm,
konkretisht kërkesa të bëra në kundërshtim me Kodin e Procedurës Penale të
Republikës së Kosovës.[29] 

Keqmenaxhimi i resurseve nga ZKA

Auditimi financiar i ZKA-së dhe adresimi i rekomandimeve të këtij institucioni nga
institucionet publike ka për qëllim, ndër të tjera, menaxhimin adekuat të
institucioneve. Mirëpo, në rastin konkret, duke kryer auditime të cilat nuk janë në
kompetencë të ZKA, i cili auditim prek edhe kompetencat e institucioneve të tjera,
është vet ZKA ajo që nuk ka menaxhuar mirë me resurset e saj.

Resurset e ZKA duhet të përdoren për përmbushjen e kompetencave kushtetuese
dhe ligjore të këtij institucioni, e që janë auditimet ekonomike dhe financiare.
Përdorimi i resurseve të ZKA-së në objektiva të tjera, si në rastin konkret, vlerësimi
profesional i veprimeve institucionale në drejtim të trajtimit të rasteve të dhunës në
familje, paraqet përdorim të resurseve për detyra të cilat nuk i takojnë këtij
institucioni.

Rrjedhimisht, në rastin konkret, ZKA keqmenaxhoi resurset e saja, duke kryer detyra
të cilat nuk i takojnë.

[27] Posta elektronike e dërguar më 02.11.2023, dërguar nga Laureta Ulaj, zëdhënëse e PTH Prishtinë
[28] Posta elektronike e dërguar më 09.11.2023, dërguar nga Shkodran Nikçi, zëdhënës i PTH Prishtinë
[29] Shënim: IKD ka pyetur edhe në Gjykatën Themelore të Prishtinës dhe atë të Pejës, se a i janë kërkuar qasje në
lëndë të rasteve të dhunës në familje nga ZKA-ja. Në përgjigjen e Gjykatës Themelore të Prishtinës, ajo ka thënë se
ka ofruar vetëm statistika për këto vepra. Ndërsa Gjykata Themelore e Pejës nuk ka kthyer përgjigje.



Auditimi juridik nga ekonomistët

Përkundër faktit se në rastin konkret është audituar puna e institucioneve kompetente
për trajtimin e rasteve të dhunës në familje, përfshirë edhe gjyqtarët dhe prokurorët,
të gjithë zyrtarët e ngarkuar me këtë auditim kanë qenë me profesion ekonomist dhe
asnjë prej tyre nuk ka qenë jurist. Prandaj, efektiviteti i procedurave, që në thelb janë
juridike, është vlerësuar nga personat të cilët asnjëri nga ta nuk e ka këtë kualifikim.

Kjo është vetëm një prej pasojave të këtij raporti, pasi është e nënkuptueshme se
përpilimi i raportit nga, eventualisht ndonjë jurist, nuk do ta legjitimonte mungesën e
kompetencës së ZKA për të kryer auditime jo financiare dhe jo ekonomike, siç ka
ndodhur në rastin konkret.

Auditimi i 500 mijë eurove përmes anketës

Edhe pse ZKA ka pasur mundësi që në mënyrë meritore të auditojë një segment
financiar i cili lidhet drejtpërdrejtë me rastet e dhunë në familje, dhe që do të ishte në
domenin e kompetencave të saja, ajo e ka bërë këtë gjë vetëm përgjithësisht.

Në fund të vitit 2022 Qeveria e Republikës së Kosovës [30] ka ndarë 500,000 euro
për Organizatat Jo-qeveritare të cilat ofrojnë shërbime sociale dhe Strehimoreve.
ZKA në vend që të bëjë auditimin meritor për vlerësimin e efektivitetit të OJQ-ve dhe
strehimoreve përfituese të donacionit financiar të Qeverisë së Republikës së
Kosovës, në zbatimin e objektivave të Vendimit të Qeverisë, dhe për të parë se
veprimet e OJQ-ve dhe strehimoreve përfituese të donacionit qeveritar a janë në
përputhje me rezultatet e synuara të vendimit të Qeverisë, ajo ka zgjedhur që këtë
çështje ta trajtojë vetëm përgjithësisht. Ajo çka lexohet në raport, nënkupton që
“Auditimi” i shpenzimeve të 500,000 eurove, të ndara nga Qeveria për Organizatat
Jo-qeveritare të cilat ofrojnë shërbime sociale dhe Strehimoret, nga ZKA është bërë
përmes anketës: “Rezultatet e anketës konfirmojnë se të anketuarat janë të kënaqura
me shërbimet e ofruara, si seancat psikologjike ashtu edhe të gjitha shërbimet tjera
të ofruara nga strehimorja.”.

[30] Vendimi 19/109 i Qeverisë së Republikës së Kosovës i datës 23.11.2022

ZKA mos të kryej auditime jashtë kompetencave të
veta kushtetuese dhe ligjore;

ZKA të mjaftohet me auditimin e rregullt financiar të
institucioneve të sistemit të drejtësisë dhe mos të
lëshohet në vlerësimin profesional të punës së
gjykatësve dhe prokurorëve;

ZKA të auditojë në mënyrë meritore donacionin prej
500 mije eurosh të Qeverisë për organizatat jo-
qeveritare të cilat ofrojnë shërbime sociale dhe
Strehimoret dhe jo të mjaftohet me rezultatet e dala
nga anketat;

Gjykatat dhe prokuroritë të mos lejojnë qasjen e
ZKA në dosjet e lëndëve;

Zyra për Mbrojtje dhe Ndihmë Viktimave të
respektojë ligjin dhe të mbrojë konfidencialitetin e
dosjeve, duke mos i ofruar qasje ZKA-së në dosjet
e lëndëve që ka në punë;

Donatorët mos të mbështesin projekte që ndërhyjnë
në pavarësinë e gjyqësorit.





Raporti “Auditimi jofinanciar nga ZKA: Ndërhyrje në sistemin e drejtësisë” është realizuar nga
Instituti i Kosovës për Drejtësi me mbështetjen e  Byrosë së Narkotikëve Ndërkombëtar dhe
Çështjeve të Zbatimit të Ligjit (INL) - Departamenti i Shtetit Amerikan apo te National Endowment
for Democracy (NED). 


